
Federalno ministarstvo okoliša i turizma, na osnovu čl. 65. i 71. Zakona o zaštiti okoliša („Službene novine Federacije BiH“, broj 15/21) i člana 7. stav (1) tačka a) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21, 33/22 i 104/22) i člana 200. Zakona o upravnom postupku („Službene novine Federacije BiH“ br 2/98, 48/99 i 61 /22), rješavajući po zahtjevu stranke Vjetroelektrane Dah Planine d.o.o., Sarajevo, za prethodnu procjenu uticaja na okoliš za – Projekat izgradnje Vjetroelektrane "Marino Brdo" snage 126 MW, općina Bosansko Grahovo, d o n o s i

RJEŠENJE

1. Utvrđuje se da za Projekat izgradnje Vjetroelektrane "Marino Brdo" snage 126 MW, općina Bosansko Grahovo, nije potrebno dalje provođenje procjene uticaja na okoliš putem izrade Studije uticaja na okoliš.

Dalje provođenje procjene utjecaja na okoliš izradom Studije utjecaja na okoliš nije potrebno iz sljedećih razloga:

· Navedena aktivnost se ne nalazi u Prilogu I Uredbe o projektima za koja je obavezna procjena utjecaja na okoliš i projektima za koje se odlučuje o potrebi procjene utjecaja na okoliš („Službene novine Federacije BiH“ broj: 51/21, 33/22 i 104/22),

· Na temelju kriterija iz priloga IV. Uredbe, o karakteristikama projekta, lokaciji projekta, karakteristikama potencijalnog uticaja, te uticaja koji su opisani u Zahtjevu investitora, 

· Uključivanjem javnosti i zainteresirane javnosti, konstatovano je da tokom rada neće biti značajnih uticaja na okoliš i zdravlje ljudi, a mjere zaštite okoliša tokom eksploatacije sadržane su u tački 3. dispozitiva ovog Rješenja.

2. Prethodna tačka 1. ovog dispozitiva odnosi se na Projekat izgradnje Vjetroelektrane "Marino Brdo" snage 126 MW, općina Bosansko Grahovo: 

a) Podaci o nositelju projekta: „Vjetroelektrane Dah planine” d.o.o. Sarajevo, Maglajska 1, 71000 Sarajevo, odgovorna osoba: Zoran Obradović,

b) Podaci o lokaciji i sažeti opis lokacije projekta: 
Vjetroelektrana Marino Brdo kao postrojenje za proizvodnju električne energije u vlasništvu poduzeća Vjetroelektrane Dah Planine d.o.o. Sarajevo, nalazit će se na području općine Bosansko Grahovo, Hercegbosanska županija. Planirano postrojenje će se nalaziti na prostoru katastarskih općina Preodac, Peulje, Marinkovci i Tičevo malo gdje su katastarske čestice većinski u općinskom vlasništvu.
Planirano područje vjetroelektrane nalazi se u blizini naselja: Marinkovci (udaljenost 2 km), Donje Peulje (udaljenost 2,5 km) i Crnac (udaljenost 2,7 km). Od prvog većeg naselja, Bosansko Grahovo, lokacija se nalazi na udaljenosti od 10 km. Prostor planirane vjetroelektrane nalazi se na nadmorskim visinama od 1100 do 1400 m. Analizom pojedinih klasa nagiba terena na predviđenom prostoru, zastupljenost je umjereno blagih do strmih padina (klasa nagiba: 6-9, 9-12, 12-17).

VE Marino Brdo, planira se graditi na zemljištu koje je označeno kao: 

K.O. Preodac,

K.O. Peulje, 

K.O. Marinkovci,

K.O.  Tičevo malo.

Sve navedene katastarske čestice, odnosno zemljište koje se nalazi na njima je u vlasništvu Općine Bosansko Grahovo.
Na temelju Odluke Vlade Hercegbosanske županije o dodjeli koncesije 01-02-280-1/22, Vlada Hercegbosanske županije i gospodarsko društvo „Vjetroelektrane Dah planine“ d.o.o. Mostar, dana 20. srpnja 2022. godine, u Livnu zaključili su Ugovor o koncesiji za izgradnju vjetroparka – vjetroelektrane „Marino brdo“ za proizvodnju električne energije.

c) Podaci o projektu i sažeti opis projekta: 

Unutar predviđenog obuhvata VE Marino Brdo, predviđeno je postavljanje 21 vjetroagregata s pripadajućim operativnim platoima, pristupnim putevima, internim kabelskim razvodom i priključkom na postojeću elektroenergetsku mrežu. Svi uvjeti priključenja i izgradnje buduće TS za spoj buduće VE na mrežu bit će definirani u posebnom postupku ishođenja Ugovora o priključenju sa Elektroprijenosom BiH. Previđena je varijanta koja uključuje vjetroagregate 5X platforme snage do 6 MW. Kao konačan izbor odabran je agregat Siemens SG 170-6.0 MW, agregat snage do 6 MW koji ima duljinu lopatice 85 m izrađenu od stakloplastike i ojačana epoksidnom smolom.

Vjetroagregat se sastoji od: 

· stuba (nosiva komponenta sastavljena od tri konična dijela),

· gondole (kućište stroja u koje je montirana oprema, nalazi se na vrhu stuba), 

· rotora sa lopaticama (tri lopatice konzolne konstrukcije, montiran suprotno od smjera vjetra, ispred tornja). 

· Visina stuba navedenog vjetroagregata iznosi 165 m. Promjer rotora je 170 m a radna površina iznosi 22 698 m2. 

Planirano je da se radni platoi i pozicije vjetroagregata postavljaju na pozicijama za koje nisu potrebni veliki zahvati u okolišu na način da se koristi postojeća mreža putova. Također, trase pristupnih putova koristiti će se kao trase internog kabelskog povezivanja vjetroagregata, u cilju očuvanja prostora. Dominantan dio vjetroparka je smješten u dijelu gdje nema šume.
Koordinate planiranih vjetroagregata
	
	Gauss-Krüger koordinate planiranih vjetroturbina

	Pozicije vjetroagregata
	
	

	
	Y (istok)
	X (sjever)

	VT-1
	6377412
	4898454

	VT-2
	6378118
	4897872

	VT-3
	6378098
	4897333

	VT-4
	6378227
	4896513

	VT-5
	6378635
	4896059

	VT-6
	6378968
	4895419

	VT-7
	6379306
	4894882

	VT-8
	6379596
	4894381

	VT-9
	6379887
	4894035

	VT-10
	6380221
	4893421

	VT-11
	6380683
	4893026

	VT-12
	6380912
	4892679

	VT-13
	6381353
	4891904

	VT-14
	6381600
	4891557

	VT-15
	6382042
	4892574

	VT-16
	6382811
	4892651

	VT-17
	6381980
	4890995

	VT-18
	6382611
	4891294

	VT-19
	6383084
	4891524

	VT-20
	6381552
	4890665

	VT-21
	6382610
	4890573


3. Mjere zaštite okoliša :
Operater je dužan da poštuje sljedeće mjere u fazi izgradnje: 
Emisije u zrak tijekom izgradnje: 

· Koristiti strojeve koji su tehnički ispravni i redovito održavani. U slučaju dužeg zadržavanja transportnih vozila na lokaciji, motorna vozila se gase.

· Izbor transportnih putova treba biti točno određen i sav transport se treba odvijati istim, što će rezultirati najmanjim mogućim negativnim utjecajem na stanovništvo. Po potrebi implemetirati plan upravljanja prometom.

· U slučaju vjetrovitog i suhog vremena, preporučuje se prskanje aktivnih površina gradilišta vodom.
Emisije buke tijekom izgradnje:

· Bučne radove organizirati na način da se obavljaju isključivo tijekom dnevnog razdoblja, a samo u izuzetnim slučajevima, kada to zahtjeva tehnologija, tijekom noći.

· Strojevi koji djeluju na lokalitetu trebaju biti tehnički ispravni u cilju smanjenja emisije buke.

Nastanak otpada: 

· Sav otpad (opasni i neopasni) pravovremeno zbrinjavati od strane ovlaštenog poduzeća. Jedini utjecaj tijekom faze rada VE jeste nastajanje ambalažnog i elektronskog otpada tijekom servisiranja i popravki na postrojenju u slučaju eventualnih kvarova. Ovaj otpad se mora zbrinjavati u skladu sa Zakonskom regulativom i od strane ovlaštenih poduzeća.
Treperenje pojavom zasjenjenja, moguće je utjecaj svesti na minimum tehničkim rješenjima poput drugačijeg rasporeda vjetroturbina, automatskim gašenjem itd.
Utjecaj na krajolik:

Bilo kakve izmjene krajolika kao posljedica izvođenja građevinskih radova, kao što su npr. iskopi, će biti vraćene u prvobitno stanje nakon završetka radova. Da bi se zadovoljio vizualni segment, bitno je pronaći idealan položaj vjetroturbina s obzirom na krajolik. Vjetroelektrana prati glavne obrise terena, a vjetroturbine su u proporciji s ostalim elementima krajolika. 

Utjecaj na floru i faunu: 
· U slučaju pronalaska ugroženih biljnih vrsta na lokaciji, iste je potrebno izmjestiti sa lokacije i ponovno posaditi na udaljenu lokaciju istovjetnu njenom originalnom staništu;

· Na gradilištu otvoreni plamen treba biti strogo zabranjen, kao i bilo kakvo spaljivanje otpada i ostalih materijala, radi visokog rizika od požara;

· Raščišćavanje terena i uklanjanje biljnog pokrova izvršiti van sezone parenja/gniježđenja ptica (od kolovoza do ožujka);

· Vrhove lopatica obojiti u crveno kako bi bile vidljivije pticama grabljivicama;

· Lopatice obojiti UV reflektirajućom bojom, kako bi bile vidljive svim vrstama ptica;

· Instalirati treptuća svjetla na gondolama vjetroturbina kako bi noću bile vidljive pticama i tako spriječiti potencijalne kolizije ptica s vjetroturbinom;

· Instalirati ultrazvučne uređaje koji će služiti kao repelent odnosno sredstvo za odvraćanje šišmiša od vjetroturbina čime će se smanjiti potencijalni broj sudara;

· Za praćenje utjecaja vjetroelektrane na ptice i šišmiše, nakon izgradnje vršiti kontinuirani monitoring u trajanju od dvije godine;

· Na osnovu rezultata monitoringa iznaći i implementirati dodatne mjere smanjenja utjecaja na ptice i šišmiše.
Mjere zaštite kulturno-povijesne baštine:

· Ukoliko bi tijekom izgradnje VE Marino Brdo došlo do otkrića elemenata kulturno – povijesnih vrijednosti, Investitor je dužan obavijestiti nadležnu službu.

Održavati stalan kontakt s upravom za šume i sa lovačkim društvima, kako bi se stekao realan uvid u utjecaj izgradnje vjetroelektrane na lovnu divljač i njihovu brojnost.

Kako bi se utvrdio utjecaj nakon izgradnje vjetroelektrane na ptice i šišmiše, u razdoblju u trajanju od dvije godine nakon izgradnje potrebno je pratiti kretanja ptica i šišmiša putem Monitoringa ptica i šišmiša.

Mjere smanjenja utjecaja vjetroelektrane na ptice i šišmiše tijekom i nakon izgradnje:

· Trasirati i izvesti pristupne putove za mehanizaciju te mjesta za smještaj mehanizacije i radnika na lokalitetima gdje će prouzročiti najmanju štetu za biljni pokrov i zauzeti minimalnu površinu za ovu svrhu,

· Izvoditi radove tako da se spriječi ili maksimalno umanji pojava erozije, te degradacija postojeće vegetacije,

· U slučaju identifikacije zaštićenih i strogo zaštićenih vrsta, njihova staništa treba zaštititi od mogućnosti utjecaja, te gdje je god moguće, privremeno ih ograditi u cilju njihove zaštite tokom izgradnje,

· Sve “grube” radove izvoditi od srpnja do ožujka tako da se ptice ne ometaju tijekom perioda gniježđenja,

· Svesti na minimum puteve, ograde i ostalu infrastrukturu,

· Razviti plan restauracije staništa, takav da otklanja ili umanjuje negativne utjecaje na osjetljive vrste ptica, a koji održava ili unaprijeđuje uvjete staništa za ostale vrste,

· Izbjegavati privlačenje gustih populacija plijena (glodavaca) koji koriste ptice grabljivice,

· Smanjiti dostupnost strvina provođenjem odgovorne zoohigijene (uklanjanje uginulih životinja, zabrana slobodne paše itd.) da bi se izbjeglo privlačenje škanjaca, orlova i lešinara,

· Radove uklanjanja postojeće vegetacije i pripreme terena potrebno je izvoditi izvan razdoblja gniježđenja većine vrste ptica (od početka kolovoza do kraja ožujka), a u slučaju pronalaska gnijezda ugroženih vrsta ptica potrebno je spriječiti svako uznemiravanje te o pronalasku obavijestiti nadležnu instituciju,

· U slučaju pronalaska kolonije šišmiša nužno je ne uznemiravati ih i ne rastjerivati te o pronalasku obavijestiti nadležnu instituciju,

· Preporučljivo je obojiti lopatice UV bojama koje ih čine uočljivim pticama,

· Obavezno je postavljanje naprava koje enemogućavaju slijetanje ptica na strukture vjetroturbine,

· Instalirati treptuća svjetla na gondolama vjetroturbina kako bi noću bile vidljive pticama i tako spriječiti potencijalne kolizije ptica s vjetroturbinom,
· Instalirati ultrazvučne uređaje koji će služiti kao repelent odnosno sredstvo za odvraćanje šišmiša od vjetroturbina čime će se smanjiti potencijalni broj sudara;

· S obzirom na prirodu postrojenja, u prvoj godini rada vjetroelektrane predlaže se mjerenje razine buke u okolišu lokaliteta dva puta za dnevni i noćni period od strane ovlaštenog poduzeća. Ukoliko rezultati mjerenja budu zadovoljavajući, preporučuje se mjerenje buke jednom u tri godine, a parametri koji trebaju biti određeni su Leq(A) I L1%(A),

Monitoring ornitofaune:

Ovaj monitoring treba da obuhvati dvogodišnje praćenje ptica da bi se dobio kompletan uvid u utjecaj koji VE Marino Brdo može imati na ptice tijekom svog rada. Istraživanje treba biti provedeno po metodologiji koja predstavlja najbolju europsku praksu u provođenju monitoringa na područjima vjetroparkova (Scottish Natinal Heritage 2017) i koja je opće prihvaćena od strane svih relevantnih  zaštitarskih i finansijskih organizacija (IFC, EBRD). Jednogodišnji monitoring bi trebalo da pruži informacije o korištenju projektne oblasti od strane ptica koje su sklone sudarima sa vjetroturbinama – ciljne vrste, brojnosti I distribuciji ptica koje se gnijezde na projektnom području i okolini (ptice grabljivice koje imaju veće areale aktivnosti). 

Monitoring nakon izgradnje treba pružiti sljedeće rezultate:

1. Faktor smrtnosti ( broj uginulih ptica),

2. Faktor rizika (smrtnost) za svaku turbinu I polje vjetroelektrane u cjelini,

3. Razdoblje povećanog I smanjenog rizika tijekom godine,

4. Utjecaj vremenkih prilika na faktore prisutnosti I smrtnosti,

5. Faktor rizika za vrste s visokim stupnjem ugroženosti.

Metodologija istraživanja treba da se sastoji od:

1. Istraživanje po povoljnim tačkama (Vantage point survey),

2. Istraživanje ptica gnjezdarica,

3. Istraživanje ptica grabljivica,

4. Istraživanje sova I drugih noćnih vrsta ptica,

5. Mjesečni pregled/monitoring platoa vjetroturbina u cilju pronalaženja mrtvih jedinki, kako bi se utvrdilo je li došlo do sudara i koliko često.

Svaki vjetroagregat treba nadzirati zasebno i to makar jednom mjesečno – u razdoblju od prosinca do travnja, te dva puta mjesečno – od svibnja do studenog. Potreban je pojačan nadzor u slučaju smanjene vidljivosti, kada se očekuje da bi ptice mogle koristiti vjetroagregate kao odmorište u vrijeme seobe. U krugu od 50 metara od turbine za manje ptice i u krugu od 250 metara za grabljivice treba odrediti vrstu ptica i njihov broj, te njihovo ponašanje (da li lete oko turbine, stoje na  njoj, love itd).

Pored ciljnih vrsta, informacije se prikupljaju i za sekundarne ciljne vrste. U ove vrste spadaju one vrste sa manjim rizikom od sudara sa vjetrenjačama poput čaplji i/ili ptica grabljivica i močvarica od nižeg značaja za zaštitu od primarnih.

Također, tijekom istraživanja bilježi se i prisustvo svih drugih vrsta ptica prisutnih na projektnoj oblasti. Spisak svih zabilježenih vrsta ptica treba priložiti na kraju godišnjeg izvještaja.

Ovisno o rezultatima, ukoliko bude potrebno odrediti će se da li je potrebno nastaviti monitoring ili poduzeti potrebne zaštitne mjere. U slučaju da se utvrdi smrtnost ptica predvidjeti provedbu svih mogućih mjera zaštite uključujući i prilagođavanje i/ili ograničavanje rada vjetroturbina u vrijeme najveće aktivnosti, osobito za vrijeme proljetnih i jesenskih  sezonskih migracija kao i dnevnih migracija prema lovnom staništu. 

Monitoring šišmiša:

Potrebno je provesti monitoring nakon izgradnje energetskog parka. Ovaj monitoring treba obuhvatiti dvogodišnje praćenje šišmiša da bi se dobio kompletan uvid u stanje i zastupljenost šišmiša na utjecajnom području koje obuhvaća VE Marino Brdo. Istraživanje treba izvršiti prema metodologiji koja predstavlja najbolju europsku praksu u provođenju monitoringa na područjima vjetroparkova (EUROBATS) i koja je općeprihvaćena od strane svih relevantnih zaštitarskih i finansijskih organizacija (IFC, EBRD). Dvogodišnji monitoring treba pružiti informacije o korištenju projektne oblasti od strane šišmiša, brojnosti i distribuciji na projektnom području i okolini kako bi se izračunao indeks aktivnosti koji ukazuje na značaj istraživanog područja za faunu šišmiša.

Metodologija istraživanja treba se sastojati od:

1. Istraživanja pomoću ručnog detektora za šišmiše, 

2. Istraživanja pomoću automatskih detektora za šišmiše,

3. Istraživanje platoa oko vjetroturbina u cilju pronalaženja mrtvih jedinki, kako bi se utvrdilo je li došlo do sudara I koliko često.

Sukladno smjernicama zaklade Scottish National Heritage za monitoring ptica i šišmiša tijekom realizacije projekata i najboljim međunarodnim praksama, prije izgradnje VE Marino Brdo, potrebno je provesti monitoring nultog stanja faune ptica i šišmiša u trajanju od jedne godine.

4. U slučaju promjena na planiranom projektu, investitor je dužan u vezi sa istim obratiti se Federalnom ministarstvu okoliša i turizma, kako bi se primjenile odredbe Poglavlja IX. Zakona (Procjena uticaja na okoliš) i Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH", broj: 51/21 i 33/22 i 104/22). 

5. Pravomoćno rješenje da nije potrebno dalje provođenje procjene uticaja na okoliš putem izrade Studije uticaja na okoliš, dostavlja se nadležnom organu kod podnošenja zahtjeva za izdavanje urbanističke saglasnosti u skladu sa posebnim propisom iz oblasti građenja (član 1. Uredbe o izmjenama i dopunama Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš ("Službene novine Federacije BiH", broj: 33/22).
6. Za predmetni projekta prema Uredbi kojom se utvrđuju pogoni i postrojenja koja moraju imati okolišnu dozvolu ("Službene novine Federacije BiH", broj: 51/21, 74/22) i Pravilniku o pogonima, postrojenjima i skladištima u kojima su prisutne opasne supstance koje mogu dovesti do nesreća većih razmjera ("Službene novine Federacije BiH", broj: 51/21 i  96/22) nije potrebno privati okolišnu dozvolu.

7. U skladu sa članom 84. Zakona o zaštiti okoliša FBiH, za pogone i postrojenja za koje nije potrebno pribaviti okolišnu dozvolu, opšte obaveze operatora u vezi sa zaštitom okoliša propisuju se i kroz druge potrebne dozvole.  Mjere zaštite okoliša moraju se poštovati tokom izgradnje, rada, održavanja i prestanka rada pogona i postrojenja. 
8. Inspekcijski nadzor nad provođenjem mjera zaštite okoliša u skladu sa ovim Rješenjem nadležna je Federalna uprava za inspekcijske poslove.

9. Nastale količine svih vrsta otpada u fazi izgradnje, rada ili prestanka rada postrojenja potrebno je prijaviti u bazu podataka u skladu sa Zakonom o upravljanju otpadom („Službene novine FBiH“, 33/03, 72/09, 92/17) i pripadajućim podzakonskim aktima koju vodi Fond za zaštitu okoliša.

10. Ovo rješenje prestaje važiti ukoliko se promijene uslovi u skladu s kojima je izdato.
OBRAZLOŽENJE

Podnositelj zahtjeva – Vjetroelektrane Dah Planine d.o.o., Sarajevo, obratio se dana 06.02.2023. godine Federalnom ministarstvu okoliša i turizma sa zahtjevom za prethodnu procjenu utjecaja na okoliš za Projekat izgradnje Vjetroelektrane "Marino Brdo" snage 126 MW, općina Bosansko Grahovo. Zahtjev je predat u formi koju nalaže Uredba o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21, 33/22 i 104/22) ( u daljem tekstu Uredba), na obrascu iz Priloga III. Uredbe, izrađen od strane ovlaštene konzultantske kuće Zagrebinspekt d.o.o, Mostar.

Pravni osnov za vođenje postupka prethodne procjene uticaja na okoliš su odredbe člana 65., 68. i 71. Zakona o zaštiti okoliša i član 7. stav (1) tačka a) Uredbe. Naime, za projekte sadržane u Prilogu II. Projekti za koje Federalno ministarstvo odlučuje o potrebi provođenja procjene uticaja na okoliš, poglavlje 3. ENERGETSKA INDUSTRIJA (h) Postrojenja koja koriste snagu vjetra za proizvodnju električne energije, Federalno ministarstvo okoliša i turizma provodi postupak prethodne procjene u kojem će odlučiti o potrebi daljeg provođenja procjene uticaja na okoliš putem izrade Studije.

Nakon uvida u dostavljeni zahtjev i priloženu dokumentaciju, utvrđeno je da je podnositelj Zahtjeva dostavio:

a) Zahtjev za prethodnu procjenu utjecaja na okoliš u formi obrasca iz Priloga III. Uredbe  izrađen od strane ovlaštene konzultantske kuće Zagrebinspekt d.o.o, Mostar, Rujan 2022, Revizija I, Veljača 2023,
b) Aktuelni izvod iz sudskog registra, od 19.10.2022. godine – Općinski sud u Sarajevu,

c) Uvjerenje Službe za obnovu urbanizam, stambeno-komunalne poslove, i imovinsko pravne  poslove Općine Bosansko Grahovo da za Općinu Bosansko Grahovo nisu formirane zamljišne knjige, broj: 05/1-27-699-370/22-1, od 13.10.2022. godine,
d) Izvod iz posjedovnih listova za VE Marino Brdo izdat od Službe za obnovu, urbanizam, stambeno komunalne i imovinsko pravne poslove, Ured za katastar, broj: 05/1-27-9-669-374/22-8 od 14.10.2022. godine,
e) Odluka općinskog vijeća Bosansko Grahovo objavljena u Službenom Glasniku općine Bosansko Grahovo 6/22 kojom Općinsko vijeće Bosansko Grahovo na sjednici održanoj 04.10.2022. godine donosi: Odluku o označavanju lokacije za izgradnju vjetroparka, broj: 01-13-1328/22, Odluku o Uslovima i lokaciji za izgradnju VE Marino Brdo, broj: 01-13-1329, Odluku za uvrštavanje VE Marino Brdo u prostorni plan Općine Bosansko Grahovo, broj: 01-13-1330/22,
f) Ovjerene Kopije stare Austrougarske premjere za područje projekta VE Marino Brdo izdane od Službe za obnovu, urbanizam, stambeno komunalne i imovinsko pravne poslove općine Bosansko Grahovo, dana 14.10.2022. godine,
g) Potvrda Ministarstva Graditeljstva, obnove, prostornog uređenja i zaštite okoliša Hercegbosanske županije da Prostorni plan HBŽ nije donesen/usvojen, broj: 07-01-19-124/22, od 12.10.2022. godine,
h) Izjava o istinitosti, tačnosti i potpunosti podataka sadržanih u zahtjevu (Prilog V) koja je potpisana od odgovornog lica podnosioca zahtjeva (ovjerena u skladu sa Uredbom),
Dana 08.02.2023. godine, investitor dostavlja dopunu predmetnog zahtjeva i dostavlja:
i) Idejni projekat vjetroelektrane Marino Brdo 126 MW, broj IP/21-48 od prosinca 2021 godine, izrađen od strane Elcor d.o.o., Grude
j) CD sa dokumentacijom u elektronskom obliku. 

k) Kartu Buke za VE Marino Brdo, izrađenu od strane ZGI d.o.o., Mostar, broj:01-2-115-Rev-II/22

l) Studiju Zasjenjenja VE Marino Brdo, izrađenu od strane ZGI d.o.o., Mostar, broj:01-2-116-Rev-II/22
Razmatrajući podneseni zahtjev i uvidom u priloženu dokumentaciju, utvrđeno je da je zahtjev podnešen kako je propisano na obrascu iz Priloga III. Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš („Službene novine Federacije BiH“ broj 51/21), ali da ne sadrži sve potrebne elemente propisane članom 69. stav (2) Zakona o zaštiti okoliša („Službene novine Federacije BiH“, broj 15/21).
Kako u skladu sa članom 40. i 70.  Zakona o zaštiti okoliša („Službene novine Federacije BiH“, broj 15/21), nadležno ministarstvo  treba da osigura učešće javnosti u postupcima prethodne procjene uticaja na okoliš, dokumentaciju smo radi upoznavanja sa namjeravanim zahvatom i davanja primjedbi i sugestija,dana 10.02.2023 godine, dostavili zainteresiranim subjektima: 

· Federalnom ministarstvu kulture i sporta - Zavod za zaštitu spomenika,

· Federalnom ministarstvu zdravstva, 

· Ministarstvu graditeljstva, obnove, prostornog uređenja i zaštite okoliša HBŽ, 

· Opštini Bosansko Grahovo – Služba za opštu upravui socijalnu zaštitu (obavijestiti Mjesne Zajednice i NVO) i Služba za privredu, finansije i civilnu zaštitu (zaštita okoliša),

Pored toga, navedenim subjektima i svoj drugoj zainteresiranoj javnosti osiguran je besplatan uvid u dokumentaciju priloženu uz taj zahtjev postavljanjem zahtjeva na web stranicu Federalnog ministarstva okoliša i turizma, dana 10.02.2023 godine. U tom cilju osigurano je da navedeni subjekti dostave svoja mišljenja Ministarstvu u roku od 30 (trideset) dana od dana objavljivanja na web stranici.
Zaprimljena su  sljedeća mišljenja:
1. Stručno mišljenje o utjecaju na kulturno – historijsko naslijeđe predmetnog projekta, pod brojem: 07-36-4-1428-1/23 od 22.02.2023 godine, u kojem je navedeno da Zavod za zaštitu spomenika FBIH “može dati pozitivno stručno mišljenje iz aspekta zaštite kulturno-historijskog naslijeđa za projekat izgradnje vjetroelektrane Marino Brdo.” 
2. Dana 09.03.2023. godine Zavod za javno zdravstvo putem Federalnog ministarstva zdravstva aktom broj: 03-33-1052-1/23, dostavlja Mišljenje u kojem navode da u slučaju odbrenja projekta sve mjere zaštite  u skladu sa zakonima iz oblasti okoliša FBiH moraju biti ispoštovani, kao i spriječen i smanjen svaki negativan utjecaj na zdavlje ljudi.

3. Dana 13.03.2023. godine, zaprimljene su Primjedbe Građana Bosanskog Grahova, u kojem između ostaloga, u bitnom navode: udaljenost vjetroelektrana je manja od 1000 m od prvog naseljenog mjesta, smatraju da će buka vjetroturbina dovesti do kumulativnog potencijalnog štetnog utjecaja na zdravlje, također navode da je u obližnjim selima primarna djelatnost stočarstvo i poljoprivreda, te će doći do negativnih utjecaja na životnu sredinu” u potpisu selo Maleševci, Selo Tičevo i Selo Marinkovci.
4.  Komentari i primjedbe na Zahtjev za prethodnu procjenu utjecaja na okoliš investitora Vjetroelektrane Dah Planine d.o.o., Sarajevo za projekat izgradnje VE Marino Brdo snage 126 MW, općina Bosansko Grahovo – broj: 135/23 od 10.03.2023. godine dostavljeni od strane Centra za životnu sredinu iz Banja Luke, gdje se između ostaloga u bitnom navodi: veoma šturo navedena flora i fauna, uzimajući u obzir brojnost i bogatstvo ptica koje naseljavaju Livanjsko polje, nije naglašeno da je Livanjsko polje proglašeno  Ramsar područjem – močvarnim staništem od međunarodnog značaja, nije spomenuto zagađenje bukom, koje utiče ne samo na ljude nego i na živi svijet, pogotovo na domaće životinje i taj aspekat nije uopće spomenut u dokumentu, nije naveden kumulativni utjecaj npr. Izgradnja puteva, dalekovoda i poratne infrastrukture na krajolik, šumske i vodne resurse.
Dana 21.03.2023. godine, ovo federalno ministarstvo je od investitora tražilo izjašnjenje po primjedbama i komentarima, kako bi se mogao nastaviti postupak prethodne procjene utjecaja na okoliš.
Budući da investitor nije uz zahtjev za PPUO mogao dostaviti izvod iz prostornog plana HBŽ, jer isti nije bio usvojen, dana 04.04.2023. godine, upućen je dopis prema Ministarstvu graditeljstva, obnove, prostornog uređenja i zaštite okoliša HBŽ/K, od kojeg se traži mišljenje u skladu sa odredbama člana 40. Zakona o prostornom planiranju i korištenju zamljišta na nivou Federacije BiH (”Službene novine Federacije BiH”. Br. 2/06, 72/07, 32/08, 4/10, 13/10, 45/10, 85/21 i 92/21), te dostava mišljenje u vezi sa predmetnim zahtjevom, sa urbanističko-tehničkim uvjetima, i grafičkim i tekstualnim izvodom iz važeće prostorno-planske dokumentacije.
Investitor je postupio u skladu sa traženim, te je dana 13.04.2023. godine dostavio odgovore na komentare zainteresiranih strana na Javni uvid, odgovore je pripremila konzultantska kuća ZGI d.o.o., Mostar koja je bila i izrađivač predmetnog Zahtjeva.
Dana 03.05.2023. godine, Ministarstvo graditeljstva, obnove, prostornog uređenja i zaštite okoliša HBŽ/K, dostavlja odgovor broj: 07-01-19-63/23 od 26.04.2023. godine, u kojem između ostaloga, u bitnom navodi: „Budući da za ovo područje nije donesen prostorno planski akt, a sukladno članku 40. Zakona o prostornom planiranju i korištenju zemljišta na razini FBIH, ovo Ministarstvo će dati mišljenje na temelju Stručne ocjene Povjerenstva za davanje stručne ocjene o usklađenosti zahtjeva za izdavanje lokacijske dozvole s dokumnetima prostornog uređenjašireg područja, koje je imanovano Odlukom Skupštine HBŽ, ali tek na zahtjev Federalnog ministarstvaprostornog uređenja u postupku izdavanja urbanističke suglasnosti.“
Od investitora je dana 07.07.2023. godine aktom broj: 05/1-19-4-372/23 , traženo da zahtjev za prethodnu procjenu utjecaja na okoliš dopuni izvodom iz prostorno-planskog akta, nakon što isti bude usvojen od strane nadležnog organa. Na taj način biće ispunjeni zakonski uslovi u skladu sa članom 69. Zakona o zaštiti okoliša okoliša („Službene novine Federacije BiH“, broj 15/21), gdje je propisano u stavu (2) da Zahtjev za prethodnu procjenu utjecaja na okoliš, između ostaloga sadrži i izvod iz prostorno-planskog akta, a nakon čega upravni postrupak može da se nastavi.
Ovo federalno ministarstvo je dana 07.07.2023. godine, uputilo odgovore na komentare Građana Bosanskog Grahova - Mještana sela Maleševci, Marinkovci i Tičevo koji je pripremila ovlaštena konzultantska kuća ZGI d.o.o., Mostar. Istog dana, Centru za životnu sredinu iz Banja Luke upućen je odgovor na komentare koje je pripremila ovlaštena konzultantska kuća ZGI d.o.o., Mostar.
Do dana izdavanja ovog rješenja, nisu se pismenim niti drugim putem ponovno očitovali niti Građani Bosanskog Grahova, niti Centar za životnu sredinu, što se u ovom upravnom postupku može smatrati da su zadovoljni dostavljenim odgovorima.

Dana 13.10. 2023 godine, investitor je dostavio dopunu Zahtjeva za Prethodnu procjenu utjecaja na okoliš, te dostavio Izvod iz PP HBŽ za VE Marino Brdo, općina Bosansko Grahovo, broj: 07-01-19-123/23 od 11.10.2023. godine, uz Grafički Prilog- karta broj 13.

Sve argumentovane primjedbe zainteresiranih subjekata ugrađene su u dispozitiv ovog rješenja u tački 3. Mjere zaštite okoliša.
Nacrt rješenja o prethodnoj procjeni uticaja na okoliš za Projekat izgradnje Vjetroelektrane Marino Brdo snage 126 MW, općina Bosansko Grahovo – da nije potrebno dalje provođenje procjene uticaja na okoliš putem izrade studije uticaja na okoliš, je podignuto na web stranicu Federalnog ministarstva okoliša i turizma dana 20.10.2023. godine gdje se daje javnosti rok od 8 dana za dostavu mišljenja sugestija i primjedbi.
Do dana izdavanja ovog rješenja su zaprimljeni komentari i primjedbe na nacrt predmetnog rješenja:
Razlozi zbog kojih nije potrebno dalje provoditi postupak procjene uticaja na okoliš su sljedeći: Nakon provedenog navedenog postupka i utvrđenog činjeničnog stanja, izvršena je ocjena svih dokaza koji su priloženi uz zahtjev, kao i mišljenja subjekata koja su dostavljena Ministarstvu prema članu 70. stav (3) Zakona.  Na to činjenično stanje i dokaze, primijenjena je  ček lista iz člana 6. stav (5) Uredbe, pa je utvrđeno da u ovom slučaju nije potrebno dalje provođenje procjene uticaja na okoliš putem izrade studije uticaja na okoliš za ovaj projekat kako je i navedeno u dispozitivu ovog rješenja. 

Izrada studije nije potrebna iz razloga što obzirom na lokaciju projekta, obilježja i moguće uticaje projekta, a koji su sadržani u zahtjevu dostavljenom na propisanom obrascu, potom uzimajući u obzir kriterije iz Priloga IV. Uredbe, te uzimajući u obzir zaprimljena mišljenja javnosti i nadležnih organa, ovo Ministarstvo smatra da uz primjenu postojećih relevantnih propisa iz područja zaštite okoliša, te primjenom mjera iz tačke 3. dispozitiva ,  predmetni projekat neće imati značajan uticaj na okoliš. 

Tačka 1. ovog rješenja zasnovana je na tome da je ovo Ministarstvo u skladu sa članom 71. Zakona o zaštiti okoliša, ocijenilo na osnovu dostavljene dokumentacije i mišljenja nadležnih organa, a prema kriterijima iz Priloga IV. Uredbe, da planirani projekat neće imati značajan negativan uticaj na okoliš, te zbog toga nije potrebno provoditi postupak procjene uticaj na okoliš.
Tačka 2. ovog rješenja, propisana je u skladu sa članom 7. stav (2) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš, kojim je propisan sadržaj rješenja.

Tačka 3. ovog rješenja, propisana je u skladu sa članom 7. stav (3) Uredbe o projektima za koje je obavezna procjena uticaja na okoliš i projektima za koje se odlučuje o potrebi procjene uticaja na okoliš, kojim je propisano da rješenje o prethodnoj procjeni uticaja na okoliš, na osnovu provedenog postupka prethodne procjene uticaja na okoliš, može sadržavati i mjere zaštite okoliša. 

Tačka 4. upućuje na obaveze investitora ukoliko dođe do promjena na planiranom projektu.

Tačka 5. upućuje investitora na dalje postupanje u pribavljanju neophodnih saglasnosti i dozvola.

Tačkom 6. daje se tumačenje da za predmetni projekat nije potrebno pribaviti okolišnu dozvolu.

Tačkom 7. propisane su obaveze drugih organa u vezi sa općim obavezama zaštite okoliša u skladu sa članom 84. Zakona o zaštiti okoliša, prema kojem nadležni organ postupa pri izdavanju drugih saglasnosti i dozvola, a koje  operator mora ispuniti tokom izgradnje, rada, održavanja i prestanka rada pogona  i postrojenja.

Tačka 8. ovog rješenje definiše nadležnost za inspekcijski nadzor prema ovom rješenju.

Tačka 9. ovog rješenja propisana je u skladu načelima i obavezama propisanim Zakonom o upravljanju otpadom („Službene novine Federacije BiH“, broj: 33/03, 72/09 i 92/17) i Pravilnikom o upravljanju otpadnim uljima ("Službene novine Federacije BiH", broj: 94/21) i izvještavanja o količinama nastalog otpada.

Tačkom 10. Definisani su uslovi važenja ovog Rješenja.Polazeći od izloženog činjeničnog stanja i izvršene ocjene izvedenih dokaza, a na osnovu člana 71. Zakona i člana 7. stav (1) tačka a) i stava (3) Uredbe, riješeno je kao u dispozitivu.
Uputa o pravnom lijeku: Ovo rješenje je konačno u upravnom postupku i protiv njega nije dopuštena žalba, ali se može pokrenuti upravni spor tužbom pred Kantonalnim sudom u Sarajevu u roku od 30 dana od dana prijema ovog rješenja. Tužba se podnosi u dva istovjetna primjerka i sudu se dostavlja neposredno ili mu se šalje preporučeno poštom. Uz tužbu se prilaže ovo rješenje u originalu ili prepisu.

